
   
ESKORIATZAKO UDALA 

 

 

Garraiorako banakako diru-laguntzak, familiako kideren bat Euskal Autonomia 

Erkidegotik kanpoko espetxeren batean duten pertsonentzat, edo EAEtik 

kanpoko epaitegietara auzipetu gisa joan beharra duten eskoriatzarrentzat. 

 

1.  Xedea. 

Eskoriatzako Udalak diruz lagunduko ditu Euskal Autonomia Erkidegotik 

kanpoko espetxeren batean, -zigortuta edo espetxeratze prebentiboan-, 

senitartekoren bat duten familiak, horiek ikustera joandakoan  izandako gastuei 

aurre egin ahal izateko. Diru laguntzak banakakoak izango dira eta araudi 

honen xedea diru-laguntza horiek erregulatzea da. 

 

Diruz lagunduko dira, halaber, EAEtik kanpoko epaitegietara auzipetu gisa joan 

beharra dutenen garraio-gastuak. 

 

Diru-laguntzak gastu hauetarako soilik izango dira: 

— Preso dauden senitartekoak bisitatzeko bidaia-gastuak. 

— EAEtik kanpoko epaitegietara auzipetu gisa joan behar dutenen gastuak. 

 

2.  Hartzaileak edo onuradunak. 

Laguntza horien onuradunak izango dira EAEtik kanpoko espetxeetan zigortuta 

edo espetxeratze prebentiboan daudenen senide diren Eskoriatzako herritarrak. 

Lehentasun-ordena honako hau izango da: 

— Ezkontidea edo izatezko bikotea. 

— Seme-alabak. 

— Gurasoak. 

— Anai-arrebak. 

Onuradun bakarra egongo da preso edo espetxeratze prebentiboan dagoen 

pertsona bakoitzeko. Lehentasun-ordena horretan maila berean dauden bi 

pertsona edo gehiago badaude, zaharrenak soilik jasoko du diru-laguntza. 

 



   
Bai eskatzaileak bai presoak edo espetxeratze prebentiboan dagoenak, biek, 

Eskoriatzan erroldatuta egon beharko dute diru-laguntza eskaera egiten 

denean. 

 

3.  Eskaerak aurkezteko modua, epea eta jendearen aurrean jartzea. 

Araudi honek erregulatutako diru-laguntza jasotzeko asmoa dutenek inprimaki 

bat bete beharko dute. Inprimaki hori Udaletxean eskuratu ahal izango dute, eta 

bertan aurkeztu agiri hauekin batera: 

 

a) Eskatzailearen Nortasun Agiri Nazionalaren fotokopia bat. 

b) Bizikidetza-unitateko kide guztien urteko diru-sarrerak egiaztatzen dituzten 

agiriak (PFEZren azken aitorpena). Araudi honi dagokionez, eskatzailearen 

etxebizitzan bizi direnek osatuko dute bizikidetza-unitatea: gurasoek, 

ezkontideak eta seme-alabek. 

c) Beste erakunde batzuetako diru-laguntzarik jaso edo horretarako eskaerarik 

eginda izanez gero, horien berri emateko zinpeko-aitorpena. 

d) Preso dagoen pertsonarekiko senidetasuna edo harremana erakusten duen 

ziurtagiria (familia-liburua, izatezko bikote ziurtagiria). 

e) Eskatzaileak EAEtik kanpoko epaitegi batera auzipetu gisa joan beharra 

duela erakusten duen ziurtagiria. 

f) Bisitak egin izanaren ziurtagiak. 

 

4.  Aurkezteko epea. 

Eskabideak egiteko epea: diru laguntza deialdia Gipuzkoako Aldizkari 

Ofizialean argitaratu eta hurrengo egunetik hasita 2012ko abenduaren 10era 

arte. 

 

Edozelan ere, diru-laguntza emateko orduan, 2012an sortutako eskubide 

guztiak hartuko dira kontuan, baita deialdi hau Gipuzkoako Aldizkari Ofizialean 

argitaratu aurrekoak ere; betiere eskabidea epe barruan aurkezten bada. 

 

5.  Prozedura. 



   
Izapideak Gizarte Zerbitzuetan egin behar dira, horretarako beharrezko diren 

agiriak aurkeztuta. Laguntzak Alkatearen berariazko ebazpen bidez emango 

dira, organo instrukzio-egileak –Gizarte Zerbitzuetako zinegotziak– 

proposamena egin ondoren. Proposamen hori Gizarte Zerbitzuetako batzorde 

informatzailearen txostena eta espedientea aztertuta egingo du zinegotziak. 

 

6.   Balorazio-irizpideak. 

 %100 %75 %50 %25 

Bizikidetza unitateko kideen 

urteko diru sarrerak 
<20.000€ 20.001-30.000€ 30.001-40.000€ >40.000€ 

 

a) Presoen senitartekoen gastua honela kalkulatuko da: Eskoriatzatik espetxera 

dagoen kilometro-kopurua (joan-etorria), bider Eskoriatzako Udalean 

kilometroko ordaintzen den diru-kopurua (0,15 €/km), gehi autopistako 

gastuak. Hilean joan etorri bakarra lagunduko da diruz.  

 

b) Auzipetuen kasuan, honela kalkulatuko da gastua: Epaiketak irauten duen 

bitartean, Eskoriatzatik epaitegira dagoen kilometro-kopurua (joan-etorria),  

bider Eskoriatzako Udalean kilometroko ordaintzen den diru-kopurua (0,15 

€/km), gehi autopistako gastuak. 

 

Dena den, Gizarte Zerbitzuetako batzordeak ahalmena izango du aurkeztu 

daitezkeen kasu berezi guztiak aztertu eta erabakitzeko. 

 

7.Aurrekontua 

Programa honen bidez, 2012an 6.000 € banatuko dira diru laguntzetan, eta 

aurrekontuko 0301.481.313.00.01 2012 partidaren kontura finantzatuko da. 

 

8.  Ordaintzeko modua eta epea. 

Diru-laguntza hauek onartu eta gero, ordainketa bakar batean emango dira. 



   
 

2012ko abenduaren 10a baino lehen aurkeztu beharko dira egindako bidaia-

kopurua ziurtatuko duten agiriak.  

 

9.  Laguntzen aldiberekotasuna. 

Araudi honetan erregulatutako diru-laguntzak bateragarriak izango dira helburu 

berarekin beste administrazio publiko batzuek emandakoekin. Hala ere, ezin 

izango da gainditu bidaien kostu osoa.  

 

Diru-laguntzek bidaien kostu osoa gaindituko balute, soberan emandakoa itzuli 

beharko zaio udalari. 

 

Azken xedapenak: 

Bakarra. Indarrean sartzea eta iraunaldia. 

Araudi hau indarrean sartuko da Gipuzkoako Aldizkari Ofizialean argitaratu eta 

hurrengo egunean. 

 


